
Pundarikakritam 1 Vishnu Stotram

પુણ્ડરીકકૃતં ૧ વિષ્ણુસ્તોત્રમ્

પુણ્ડરીક ઉવાચ ।
નમસ્તે જગદાધાર સર્ગસ્થિત્યન્તકારણ ।
નારાયણ નમસ્તેઽસ્તુ પરમાત્મન્પરાયણ॥ ૨૧॥
પરમાર્થસ્ત્વમેવૈકો ભવાપ્યયવિવર્જિતઃ   ।
નિત્યાનન્દસ્વરૂપં ત્વાં વિદન્તિ ધ્યાનચક્ષુષઃ॥ ૨૨॥
ચિન્માત્રં જગતામીશમધિષ્ઠાનં પરાત્પરમ્ ।
કથં નુ મૂઢહૃદયાસ્ત્વાં જાનન્તિ સુનિર્મલમ્॥ ૨૩॥
કામાર્થલિપ્સાસમ્ભ્રાતચેતસોઽત્યન્તદુઃખિનઃ ।
ગતાગતપથે શ્રાન્તાઃ સુખભાજઃ કદાચન॥ ૨૪॥
અનુકમ્પય માં નાથ સુદીનં શરણાગતમ્ ।
મૂઢં દુષ્કૃતકર્માણં પતિતં ભવસાગરે॥ ૨૫॥
કોઽન્યસ્ત્વત્સદૃશો બન્ધુર્બ્રહ્માણ્ડે નાથ વર્ત્તતે ।
સ્વકર્ત્તવ્યાનપેક્ષો યો દીનાનાથદયાલુકઃ॥ ૨૬॥
ઉચ્ચાવચભ્રમાદ્દુઃખં  જલયન્ત્રઘટીમિવ ।
અજસ્રમધિકર્ત્તારં પરિત્રાહિ કૃપામ્બુધે॥ ૨૭॥
યોગક્ષેમાભિસન્ધાના યે મૂઢાસ્ત્વામુપાસતે ।
લીલાવિમુક્તિદં તે વૈ ત્વન્માયાપરિમોહિતાઃ॥ ૨૮॥
નારાયણેતિ ત્વન્નામ કીર્તિતં   તુ યદૃચ્છયા ।
ત્વત્તોઽધિકં જગન્નાથ ચતુર્વર્ગૈકસાધનમ્॥ ૨૯॥
ત્વં તુ તૈસ્તૈઃ પૃથગ્યજ્ઞૈસ્તાસ્તાઃ સિદ્ધીઃ પ્રયચ્છસિ ।
ત્વમેકઃ શરણં નાથ પતિતાનાં ભવાર્ણવે॥ ૨.૫.૩૦॥
જ્ઞાનનૌકાસમારૂઢઃ કરુણાક્ષેપણીકરઃ ।

પરં પારં પ્રભો નેતું સંસારાબ્ધેર્વિચેતનમ્  ॥ ૩૧॥
ત્વમેક ઈશિષે ભક્ત્યાનન્યયા પરિચિન્તિતઃ ।
યેઽન્યે મુક્તિપ્રદા દેવાઃ શાસ્ત્રેષુ પરિનિષ્ઠિતાઃ॥ ૩૨॥
દુઃખાબ્ધિકુમ્ભયોનિં  તે ત્વદ્ભક્તિં  પ્રાપયન્તિ વૈ॥ ૩૩॥
તન્મે પ્રસીદ ભગવન્પદપઙ્કજે તે
ભક્તિં  દૃઢાં વિતર નાથ ભવાબ્ધિમુચ્ચૈઃ ।
ઘોરં સુદુસ્તરમમું હિ યયા તરેય-
મષ્ટાઙ્ગયોગજનિતશ્રમવર્જિતોઽપિ   ॥ ૩૯૩॥
ધર્માર્થકામનિચયૈઃ કુમતિપ્રગૃહ્યૈઃ
ક્ષુદ્રૈરમીભિરહિતાલ્પસુખૈર્ન કાર્યમ્ ।
આજ્ઞાપયાઙ્ઘ્રિનલિનદ્વયચિન્તનેઽદ્ય
સાન્દ્રાનુવર્ધિતસુખાર્ણવમજ્જનં   મે॥ ૩૫॥
ઇતિ શ્રીસ્કન્દપુરાણે વૈષ્ણવખણ્ડે પુરુષોત્તમજગન્નાથમાહાત્મ્યે
પઞ્ચમાધ્યાયાન્તર્ગતં પુણ્ડરીકકૃતં વિષ્ણુસ્તોત્રં સમાપ્તમ્ ।

સ્કન્દપુરાણ । વૈષ્ણવખણ્ડ । પુરુષોત્તમખણ્ડ । અધ્યાય ૫/૨૧-૨૫॥

